「ERB名人堂」試讀試工真人SHOW
第二集：名人Back to School 1
螢幕蓋字：
「ERB名人堂」試讀試工真人SHOW
羅致光：茶餐廳廚吧助理

吳安儀：包餅製作員
螢幕蓋字：
第二集：名人Back to School 1
勞工及福利局局長羅致光博士, GBS, JP

羅致光在茶餐廳接受訪問。

羅：袁Sir會教我點樣去做一個水吧嘅助理啦，前面個老細話要乜嘢，就拎啲嘢出嚟呀，揗嚟揗去、轉嚟轉去嗰種就係助理啦。細個嘅時候呢，係比較早起身嗰個，咁就拍醒每一個人，跟住問「你今日要乜嘢呀？」，要煎西多士，定係呢個餐蛋治呀？幾鐘意幫手做早餐㗎。喺呢個課程我相信可以幫我真係去體驗同埋去了解要作為一個學徒，喺嗰個學習嘅過程，面對緊嗰個情景啦。我非常之有信心我跟佢學嘢，不過學得好唔好就…好難講喇。
螢幕蓋字：
ERB「茶餐廳廚吧助理基礎證書」課程導師袁振威(袁Sir)

袁Sir在茶餐廳接受訪問。

袁：完成咗個茶餐廳課程之後，咁佢哋都可以擔任茶餐廳裏面嘅水吧啦，同埋廚房，咁會得到僱主同埋佢嘅同業更加嘅肯定同埋認同，有一定經驗之後呢，令到喺行業裏面晉升嘅機會，或者甚至乎係去海外嘅發展，都會更加容易同埋更加有優勢。
螢幕蓋字：
Back to School‧廚吧運作
袁Sir和羅致光站在煮食爐前，袁Sir正在講解廚吧運作。

袁：就眼前呢兩個設備，左手邊，呢個叫做扒爐，包括煎豬扒呀、雞蛋呀、午餐肉呀，通常都係用呢個設備；咁右手邊呢個，叫做炸爐，通常一啲炸嘅食物，例如雞脾呀、西多士呀，嗰啲都係會用呢個設備㗎。 
兩人轉到煮食爐旁邊的工作枱前。
袁：呢度就係主要處理三文治，同埋多士嘅地方；砧板下面，必須要有一塊濕嘅布喺下面，目的就係希望佢唔好跣倒。
兩人站在製冰機前。
袁：咁呢個呢，就係一個製冰機，每一次潷冰嘅時候，我哋唔可以直接插隻杯落去，因為玻璃碎咗，會出現一啲好嚴重嘅食物安全問題。

螢幕蓋字：
世界女子桌球冠軍吳安儀, BBS, MH

吳安儀在課室接受訪問。

吳：平時一個星期，我就有3日會喺火炭體院練波啦，隔個零兩個星期，我就會出去外地比賽，比賽打波壓力大呢，咁但係每次返到屋企見到隻狗呢，我就會好開心，好似咩都唔記得晒咁，同埋食嘢嘅時候都係咁嘅諗法。包餅製作，我諗我認識就係「識食」囉，對呢個課堂嘅期望，我淨係想知道有冇得試食，定係問吓邱Sir有冇信心將我呢個學生教到識整呢?

螢幕蓋字：
ERB「新技能提升計劃」課程(西餅及麵包製作)導師邱勇靈(邱Sir)

邱Sir在廚房接受訪問。

邱：呢個課程就適合啲在職嘅人士啦，想提升自己技能方面嘅嘢啦，又或者係一啲退休人士啦，想出嚟再重新投入呢個社會做嘢啦；呢個行業嚟講，暫時香港喺人手方面係好短缺呀，咁變咗如果學識之後呢，搵工做啦，都好好㗎，都有啲去酒店做啦，或者係去啲麵包舖呀，就做啲蛋糕麵包方面嘅嘢，有啲直情係自己做埋老闆嘅。

螢幕蓋字：
Back to School‧廚房運作
邱Sir和吳安儀站在工作枱前，邱Sir正在講解廚房運作。
邱：見到呢一邊，呢張工作枱，枱面呢啲就係食材喇；咁通常上堂嘅時候呢，啲學員就圍住呢度，睇住個導師示範；張枱嚟講呢，見到係好乾淨呀，同埋呢啲係剛板嘅，咁就比較受力啦，因為搓麵粉要好大力㗎嘛，咁同埋會容易清潔。

吳：所以陣間我哋都會喺度做？

邱：係嘞，冇錯嘞，一陣間喺度示範。
吳：好。
兩人走到焗爐前。
邱：呢組焗爐係有三層嘅，咁每一層呢，其實就可以焗一盤㗎啫，佢可以去到300度咁高；隔離呢個叫發酵箱，咁就可以將做好晒嘅麵包呢，就擺落去發酵，咁佢嘅溫度呢，係可以去到40幾度嘅，其實比平時自然發酵快1倍至1倍半咁多㗎。

吳：啊

螢幕蓋字：
Back to School‧製作食品
袁Sir和羅致光在茶餐廳廚房裡工作。

袁：一個係西多士，我哋搽花生醬，咁然之後我哋將個西多士「沾」落個雞蛋嗰度。

羅：成個？
袁：成個放落去，跟住反轉佢，我要「沾」成個麵包都要索滿晒雞蛋喎。

羅致光把「沾」滿蛋液的西多士放在爐上，並稍微烘多士的四邊。

袁：因為如果你唔咁樣「辣一辣」個邊嘅話，一陣間個西多士就會飛晒好多嗰啲絲出嚟㗎喇；好喇，跟住將佢放喺個炸爐上面。

羅致光把炸好的西多士切件放在碟上。

袁：咁我哋可以攞啲食物俾客人㗎啦。

羅：呢個廚房真係好…真係好熱、好熱呀。要小心翼翼啦，唔係就…真係好容易有工業意外囉。

螢幕蓋字：
Back to School‧製作麵包
邱Sir和吳安儀站在工作枱前。
邱：呢度就教你做一個德式嘅健康包，材料呢，就其實係少糖啦同埋好少牛油㗎啫吓。首先呢度呢，你全部倒晒落去。

吳：全部倒哂落去。
邱：然後呢，就可以慢慢搓，乾果類嘅嘢呢就可以後期先落。

吳：最後先落。

吳安儀把材料逐一放入攪拌碗裡，然後把麵糰倒在工作枱繼續搓揉。
吳：好唔同呀，其實打桌球佢哋嘅力只係講點樣去摺埋隻手嘅速度囉，咁但係搓麵糰真係要用好多手力壓落去。
邱Sir向吳安儀示範搓揉麵糰，吳安儀跟著試做。
邱：咁樣撻完，劈番過去，又唔使咁大力嘅。你哋（工作人員）企喺度小心啲喎。 

麵糰成形，加入乾果。
吳：終於可以拎得起呀依家，又可以轉圈添呀。

邱：搓得好好啦，比我想像中已經快咗好多啦，唔錯。

吳：你係老實㗎？
邱：真係真嘅。發酵完嘅麵糰，切番每個100克，擺落個發酵箱喇，36度溫度啦。 

麵包出爐，邱Sir端出兩盤麵包，吳安儀拿起其中一個試食。
吳：小心熱，有煙㗎！真係新鮮出爐呀！
螢幕蓋字：
Back to School‧製作飲品

袁：咁我哋先整咗壺奶茶先，我哋會落一殼嘅茶葉落去，然後我哋加水，加滿佢，水一定要滾，水滾茶靚，滾一次，我哋會撞一次。

袁Sir向羅致光示範沖奶茶。

袁：盡量拎高少少個壺，睇下茶嘅顏色係咩色，茶要撞、啡要焗。

羅致光試沖奶茶。
袁：高番啲，慢慢倒落去，倒到大約7成滿，大膽啲，唔使驚，放鬆得喇，嗰啲牛奶係要撞落去㗎。

羅：撞！奶都要撞。
袁：奶都要撞。

羅：嘩！ 整到周圍都係…
吧枱上有兩杯熱奶茶、兩杯紅豆冰和兩杯熱咖啡沖製完成。
工作人員：袁Sir，你過嚟試飲杯奶茶睇吓點？試吓啦。

羅：好熱㗎喎。 

袁：我唔知做個咩表情喎，飲完之後。
袁Sir試飲奶茶。

袁：好夠滑喎啲茶，但係有時茶味唔係好夠，可能需要撞嘅力度要更加大膽同埋需要有自信。

羅：大膽係好緊要嘅。

袁：第一次嚟講，相當唔錯㗎啦。

螢幕蓋字：
Back to School‧製作曲奇

工作枱有兩個大攪拌碗，其中一個碗裡的麵糰已經成形。

邱：好喇，跟住就教你整呢個造型曲奇，呢度呢，就有一個份量喺度㗎喇，你可以搓咗先，搓完出嚟個效果就好似呢嚿咁嘅效果啦（展示已成形的麵糰），出力咁搓埋一嚿就得㗎啦。 

吳：係咪咁樣摙埋一個？

邱：係呀，摙就得㗎啦，可以…嘩…好大力喎呢個…
吳安儀繼續搓麵糰。

邱：好喇，跟住就你將佢分開兩嚿仔出嚟先，因為我哋要做啲眼耳口鼻嘅啫。

邱Sir在麵糰中加入一些可食用色素，麵糰變成黃色和紅色。
邱：我哋有個黃色啦，可以捽呀，捽到佢平均晒先。吸模啦，就俾少少粉喺張枱度先，然後呢，撳番平，搵支棍碌番平佢先，平就得㗎喇。

吳安儀吸出不同形狀的曲奇並放在焗盤上。

邱：咁就得㗎喇，咁焗完之後呢，然後我哋就畫番啲朱古力裝飾。
吳：咁佢就實㗎啦？
邱：實㗎啦，焗完之後會實㗎啦。

吳安儀把曲奇放入焗爐。

邱：用番140度焗爐焗喇。
曲奇出爐，吳安儀為曲奇畫上圖案。

邱：O K啦，幾好呀。隻手都好定呀，好有想像力呀做得。

吳安儀拿起其中一塊曲奇。

吳：呢個似我 

吳安儀把曲奇遞向邱Sir。

吳：你食咗我啦阿Sir。

邱：（試食完後）幾鬆化。

螢幕蓋字：
Back to School‧課堂後感

羅：我覺得ERB呢個課程呢，好全面，亦都好實際，你可以話，又要講理論，亦都要講實踐嘅；即係譬如好似我哋講整奶茶，咁實際上都有啲難度㗎，即係我覺得係幾專業，同自己喺屋企真係好唔同㗎；呢啲嘅課程呢，實際上真係需要有一啲好似阿Sir咁專業嘅導師呢，同埋嗰啲耐心，即係有時唔好記性呀、手勢錯呀，咁佢都可以教番我哋，咁我覺得呢個係相當之重要㗎。 

吳：以前真係冇諗過話會，原來係咁多工序，咁但係今次試過啦，我會好好珍惜每個麵包㗎喇以後；尤其是邱師傅特登教我整呢個健康包啦，咁就係for（為）我運動員可以食得健康啲啦，之後有時間我都會想繼續去練多啲嘅，將來可能好似打桌球咁，都會變咗做我職業都話唔定；ERB嘅課程都好全面㗎，因為好似我今日咁呀，參加咗呢個「新技能提升計劃」，其實佢淨係西餅同埋麵包製作課程

已經有6個咁多喇，咁所以無論你係整餅啦，或者係一啲在職嘅人士，你都可以參加呢啲課程，去進修吓自己囉；尤其是呢，佢係特別啱一啲返工嘅人嘅，因為佢嘅課程呢有半日啦，亦都有晚間制，咁好似我咁可能練完波，咁我得閒就可以去進修吓啦。
羅：ERB個課程呢，除咗有訓練之外，實際上最重要嘅一樣嘢呢，就係完咗之後，佢有專人幫我哋跟，幫我哋搵埋嘢做，甚至可以話呢，搵嘢做之餘呢，仲會一路跟進添；做緊嘢嘅人呢都可以讀ERB課程㗎喎，因為佢有一啲我哋叫技能提升嘅課程，譬如好似英文呀、電腦呀呢啲，只要你有啲嘢想學，想提升自己嘅技能呢，ERB梗有一個課程幫到你嘅。 
吳：想報讀ERB 嘅「新技能提升計劃」課程嘅朋友仔呢，你仲可以申請學費嘅資助同豁免嘅。所以如果你都想進修同報讀呢，就記得搵ERB喇。

螢幕蓋字︰

羅致光：茶餐廳廚吧助理

吳安儀：包餅製作員
羅和吳︰想繼續睇我哋4個嘅真人SHOW，就留意“My ERB” Facebook專頁喇。

螢幕蓋字︰

「ERB名人堂」試讀試工真人SHOW

行行有得讀 行行出狀元
僱員再培訓局
職場發力︰商業電台

ERB熱線：182 182 

www.erb.org

